Vági, tann 10. januar 2007

Ráðførsla í uttanlandsnevndini 11. januar 2007 um flúgving í føroyskum lofthavið:

Soleiðis sum málið er lýst, verður mælt frá at geva loyvi at flúgva í føroyskum loftrúmi og at lenda í Føroyum við skaðiligum farmi.

Hvør flúgving, fram er farin í farna ári, verður ikki upplýst. Um nøkur flúgving er farin fram higartil í ár, verður heldur ikki uplýst, og hvussu vandamikil ella skaðiligur farmurin er, verður heldur ikki upplýst.

Vit fáa sostatt onga hóming av, um ætlaða flúgvingin er í samsvari við føroysk áhugamál ella ikki, og heldur onga hóming fáa vit av, hvør tilbúgving krevst, um veruligur vandi stendst av tí vandamikla farmi, ið loyvi verður biðið um at kunna lenda í Føroyum.

Nógva stásið, ið gjørt varð burtur úr Fámjinsskjalinum frá 29. mars 2005, ið skuldi tryggja Føroyum ektað innlit og veruliga ávirkan á uttanríkis- og trygdarpolitisk viðurskifti, sæst ikki vera vert tað pappír, tað er skrivað á.

Løgmaður hevur sagt seg onki vita um, hvussu stór ferðslan í føroyskum loftrúmi er, og danski ráðharrin í loftferðslumálum hevur nýliga sagt fólkatinginium, at hann heldur onki veit um, hvussu nógv flogfør flúgva í føroyskum loftrúmi árliga, ella hvørji gjøld verða tikin vegna loftferðslumyndugleikan. 
Sami ráðharri segði eisini, at Danmark av sínum eintingum hevur givið Íslandi ábyrgdina og umsitingina av lofthavinum yvir Føroyum. 

Hvat løgmaður veit, vita vit ikki, men uttanlandsnevndin er ikki er tikin upp á ráð í hesi avhending av ábyrgd og umsiting av føroyska lofthavinum. Tað kennist tí heldur kollut at sama uttanlandsnevnd skal ráðgeva løgmanni um, hvør kann flúgva í einum lofthavi, sum danir hava avreitt íslendingum at umsita og bera ábyrgdina av. 

Loftvegis flutningur og píning av fangum og mannarættindi teirra eru eisini ógvuliga viðkvom og nógv umrødd evni aðrastaðni í heiminum, har altjóðagerðin hevur flutt okkum munandi nærri hvør at øðrum.

Altjóða felagsskapir, harímillum Amnesty International,  ST nevndin móti pining og ST serfrøðingar hava mælt til, at Guantánamo-legan verður latin aftur. Kortini er fangalegan víðka, so hon nú rúmar 200 fangum afturat. 

Nýggj lóggáva, sum  beinleiðis er í stríð við altjóða mannarættindi, hevur millum annað við sær, at fangar kunnu sita lívstíð í amerikonskum varðhaldi uttan ákæru og uttan rætt til verju, har próvtilfar, sum er komið fram undir píning, verður nýtt. 

Seinastu váttaðu tíðindini um árskifti frá FBI um píning av fangum í Guantanamo leguni, eru tengd at loftvegis flutningi av hesum fangum, og tá bendir nógv á, at vit møguliga standa hesum brotsverkum nærri enn gott er.

· Vísandi til hesi brot á mannarættindini verður mælt løgmanni til at krevja av donsku stjórnini, at hon virðir mannarættindini og undir ongum umstøðum loyvir flutningi av hesum fangum í føroyskum lofthavi.

Staðfest verður at enda enn eina ferð, at eingi frambrot hava verið í føroyskum uttanríkis- og trygdarpolitiskum áhugamálum. Tvørturímóti, so er tað tilvildin ið ræður, og tað sindrið vit frætta, verður framvegis faksað løgmanni umvegis ríkisumboðsmannin, og sett á dagsskrá, tá tað er íligið ein mánaða ella meir.

Uttanríkispolitiska heimildarlógin gevur ongar heimildir, og Fámjinsskjalið sæst ongan týdning hava fingið yvirhøvur.

Hóast løgtingið hevur samtykt at øll tiltøk mótvegis Irak skulu góðkennast av ST, so eru danir nú endaðir í einum borgarakríggið, sum løgtingið hevur tikið greiða frástøðu frá.

· Flúgving í føroyskum lofthavi við hernaðarflogførum er møguliga tengd at hesum kríggið, og mælt verður løgmanni til at krevja av dønum, at Føroyar gerast leysar av tí skammiliga og óvirðiliga krígsgallskapi, sum danska ríkið er parur av, og at føroyskt lofthav undir ongum umstøðum verður brúkt til hetta endamál.
Hergeir Nielsen

